Тема: Алмашлыкларның җөмләдә кулланылышы һәм әһәмияте.

  Максат: 

 1.Алмашлыкларның җөмләдә кулланылышы һәм әһәмияте белән таныш-тыру.

 2. Алмашлыкларның төркемчәләрен ныгыту, укучыларның бу теманы ничек  үзләштерүләренә контроль ясау.

 3. Белемгә омтылыш тәрбияләү.

 Җиһазлау: магнитофон, карточкалар, плакат, таблица, проектор.

 Материаллар:

 “6 нчы сыйныфта    татар теле дәресләре” ( Укытучылар өчен методик кулланма)

  Дәреснең тибы: Үткәннәрне кабатлау дәресе.

 Төрләре: дәрес – беседа

 Укыту методы: Дәреслек, китап белән эшләү.

Дәреснең планы

 I.  Актуальләштерү

     Дәреснең максаты белән таныштыру.

 II. Үткәннәрне искә төшерү

 III. Яңа тема белән таныштыру

1. Алмашлыкларның җөмләдә кулланылышы белән танышу.

2. Дәреслек белән эш. 

Кагыйдә белән танышу.

 3.   Күнегүләр эшләү.

        1) 300 нче күнегү. ( телдән һәм язмача)

        2) 301 нче күнегү. ( телдән)

        3) Уен “ Я,  кем өлгер” ( алмашлыкларның төркемчәләрен кабатлау)

 4.  Физкультминутка.

 5.  Алмашлыкларга морфологик анализ ясау тәртибе белән таныштыру.

 IV. Белем һәм күнекмәләрне ныгыту.

1. Мөстәкыйль эш. ( карточкалар)

2. Тест сорауларына җавап бирү.

 V. Йомгаклау.

      Өй эше:  302 нче күнегү

     Билгеләр кую.

                                                         Дәрес барышы

 Укытучы: - Хәерле көн, укучылар!

                     Имин үтсен көнегез!

                     Кәефләрегез ничек соң?

 Балалар: Кояшлы иртә кебек

                Татар телен, алмашлыкларны

                 Кабатларга дип килдек.

 Укытучы: Бүгенге дәрестә без Алмашлыкларның җөмләдә кулланылышы белән танышырбыз, морфологик анализ ясау тәртибен өйрәнербез, алмаш-лыкларның төркемчәләрен кабатларбыз, белемнәребезне тикшерербез.

 Укучылар, хәзер өй эшләрен тикшерербез. Берничә укучының хикәясен тыңларбыз. Өй эше итеп сезгә 299 нчы күнегү бирелгән иде. Юклык һәм тартым алмашлыкларын файдаланып, хикәя төзеп язарга иде. ( 2 укычының хикәясе тыңлана, алмашлыкларның төркемчәләре әйттерелә)

 Кагыйдәне дә искә төшереп үтик әле. Узган дәрестә нинди теманы үткән идек?

 Балалар: Тартым алмашлыклары

 Укытучы: Нинди алмашлыклар тартым алмашлыклары дип атала?

 Балалар: Предметның кайсы затка каравын белдергән алмашлыклар  тартым алмашлыклары дип аталалар.

 Укытучы: Алар ничек ясала? ( бер укучыдан сорыйм)

 Балалар: Алар кайбер алмашлыкларга – ныкы, - неке кушымчалары ялганып ясала:

 минеке – безнеке, синеке – сезнеке, аныкы – аларныкы, (зат алмашлыклары-на);

 теге – тегенеке, бу ( моны) –моныкы, шул (шуны) – шуныкы..., 

үзем – үземнеке, һәм- мә - һәммәбезнеке, барча – барчасыныкы, ничәнче – ничәнченеке, һичкем – һичкемнеке, беркем – беркемнеке һ. б.

 Укытучы: Хәзер өй эшләре эшләнгән дәфтәрләрегезне җыеп бирегез. Мин аларны тикшереп, билгеләрен журналга куярмын. ( 2 нче номерлы дәфтәр-ләрне таратам)

 Хәзер дәфтәрләрегезгә бүгенге числоны һәм теманы язып куегыз. ( числоны һәм теманы тактага язам) 

 Берничә мисал өстендә эшләрбез. ( плакатта мисаллар язылган)

 Кемнең сүзе хак, шуның йөзе ак.  Бу җөмләдә алмашлыкларның затны күр-сәтүләре ачык беленеп тора.  

 Егетнең  сүзе хак, ( чөнки) егетнең йөзе ак. Нәтиҗә: егетнең аергыч, шуңа күрә кемнең  алмашлыгы да – аергыч.

 Укытучы: Һәр очракта да алмашлыкның кемгә ( затка) яки конкрет пред-метка күрсәтүен тану һәр очракта да җиңел түгел.

 Мәсәлән,

 Гомәр өчен бу атның көтмәгәндә куып җитүе бик урынлы булды. Ул, әтисе белән әнисен тарантас түренә утыртып, үзе, кузгалуга менеп, артка карап утырды. Менә хәзер генә аның алдында туган авылы тоташы белән ачылды. 

( Ә. Еники).
 Укытучы: Укучылар, монда нинди алмашлыклар бар7

 Балалар: Бу, ул, үзе, аның.

 Укытучы: Бу  алмашлыгының ат ( атның) сүзенә күрсәтүе күренеп тора. Калганнарыныкын эзләргә кирәк әле. Ул – кем?

 Балалар: Гомәр.

 Укытучы: Үзе - кем?

 Балалар: Гомәр.

 Укытучы: Аның – кемнең?

 Балалар: Гомәрнең. Шушы рәвешчә, теләсә нинди алмашлыкның затка, предметка, эш – хәрәкәт билгесенә танып беленә. 

 Димәк, үзләре күрсәткән сүзләр җөмләнең кайсы кисәкләре булса, алмашлыклар да шул кисәкләр булып килә:

 Бу – аергыч ( кайсы?), ул – ия, үзе – ия, аның – аергыч. Алмашлыклар җөмләнең теләсә кайсы кисәге булып килә алалар, җөмләләр арасындагы бәйләнеш ролен дә үти:

 Сентябрь җитә. Балалар аны зарыгып көтә. 

 Бу мисалда җөмләләр алмашлыклар ярдәмендә бәйләнгән.

 Укытучы: Укучылар, хәзер дәреслектәге кагыйдә белән танышырбыз. 215 нче битне ачыйк әле. ( бер укучы кагыйдәне укый)

 Укытучы: Кагыйдәдә аңлашылмаган сүзләр юкмы?

 Балалар. Юк.

 Укытучы. Хәзер күнегүләр эшләрбез. 300 нче күнегү. Телдән һәм язмача эшләрбез. Бирем белән таныштырам. Мәкальләрне күчереп языгыз һәм алмашлыкларның җөмләдә кайсы кисәкләре булып килүләрен ачыклагыз. 

 Беренче мисалны бергәләп карыйк. 

 Яхшылык итсәң, үзеңә кайтыр. Монда нинди алмашлыклар бар?

 Балалар.Үзеңә.

 Укытучы. Сорау куеп карагыз әле.
 Балалар. Кемгә?

 Укытучы.Бу сорауга җөмләнең кайсы кисәге җавап бирә?

 Балалар. Тәмамлык.

 Укытучы. Димәк, үзеңә сүзе җөмләдә тәмамлык булып килгән.  Шушы тәртиптә эшлибез. Бер укучы такта янына чыгар, ә калганнарыбыз дәфтәр-ләрдә эшлибез.

  Асыл сөяк зур булмас, кая  барса да хур булмас.

  Кем эшләми, шул  ашамый. Кемнең сүзе хак, шуның йөзе ак. Чит җирдә солтан булганчы, үз илеңдә олтан бул. Оясында ни булса, очканында шул була. Ни чәчсәң, шуны урырсың. Кайда татулык, шунда тынычлык.

Укытучы: Хәзер алмашлыкларны кабатлау максатыннан, “Я, кем өлгер?” дигән уен уйнап алырбыз. Сез табышмакларның җавапларын табарга һәм очраган алмашлыкларны төркемчәләргә бүлеп күрсәтергә тиеш буласыз. 

( Укучыларның һәр кайсында алмашлыкларның төркемчәләре язылган карточкалар бар)

Төркемчәләре

  Зат

 Тартым

 Күрсәтү

 Сорау

 Билгеләү

 Билгесезлек

 Юклык

 Табышмакларны укыйм.

1. Үзе  шушында, үзе  беленми, тынга беленә, күзгә күренми. ( һава)

   (укучылар мөстәкыйль рәвештә күрсәтәләр)

Балалар: Үзе – билгеләү алмашлыгы.

2. Аның  эчен ашыйлар, тышын ташлыйлар. ( чикләвек)

 Балалар: Аның - зат алмашлыгы.

3. Иснәми дә печәнне, капмый да ул  саламны,  үзе бара өстерәп, күп төрәнле сабанны.

     ( трактор)

 Балалар: Ул – зат алмашлыгы.

                Үзе – билгеләү алмашлыгы.

4. Бер анага мең бала, аларның  да күлмәге кара, юсаң да агармый – шунысы бәла.

 Балалар: Аларның – зат алмашлыгы.

                 Шунысы – күрсәтү алмашлыгы.

5. Алтын баш, камыш аяк, нечкә бил,-

Ни икәнен  мин әйтмим үзең бел!

 Балалар: Ни – сорау алмашлыгы.

    Мин – зат алмашлыгы.

6. Ал да гөл, үзе  оча, аны бел. (җавапны әйтәләр) күбәләк.

  Балалар: Үзе – билгеләү алмашлыгы.

7. Җәен соры, кышын ак,  аңа шулай яхшырак.

 Балалар: – Куян.

                Аңа – зат алмашлыгы.

8. Бер йомгакта мең энә, сиңа  тими, син  тимә.

 Балалар: -  Керпе. 

              Сиңа, син – зат алмашлыгы.

9. Дөньяда ике туган янәшә яши, берсен – берсе  беркайчан да күрмиләр.

 Балалар: – Күзләр.

               Беркайчан – юклык алмашлыгы.

10. Үлчәүсез йөртелә, һәркемдә  була.

 Балалар: – Акыл.

               Һәркем – билгеләү алмашлыгы.

11.Һәркемдә  бар. ( исем)

  Балалар: Һәркем – билгеләү алмашлыгы.

12. Бер кыздан: “ Бер көннәрдә бакчада бер кеше белән йөридер идең. Ул нинди кеше иде?” – дип сораганнар икән, кыз, аларга: “ Аның анасы минем әнкәемнең каенанасы буладыр”, дип җавап бирде. Сораучылар: “ Ул кеше белән бу кыз ничек карендәш була икән?” – дип тикшерә калдылар. Кыз үзләреннән көлеп китте. Җавабын инде сез бирегез. 

  Балалар:- Әтисе белән. 

 ( Табышмакларның  җавапларын тапкан өчен дә очка бирергә мөмкин. Иң актив  укучыны билгелибез)

 Укытучы. Алмашлыкларны билгелик.

 Ул – зат алмашлыгы.

 нинди – сорау алмашлыгы,

 аларга – зат алмашлыгы,

 аның – зат алмашлыгы,

 минем – зат алмашлыгы,

 бу – күрсәтү алмашлыгы.,

 ничек – сорау алмашлыгы,

 үзләреннән – билгеләү алмашлыгы,

Укытучы: Бик яхшы, инде арыгансыздыр да. Әйдәгез ял минуты үткәреп алыйк. 

                  ( талгын гына музыка җибәрәм)

            Түгәрәктә.

 Бергәләп басыйк әле,

 Түгәрәк ясыйк әле,

 Менә нинди түгәрәк!

 Бик кечкенә түгәрәк!

 Кулга кулны тотынып,

 Артка таба барабыз.

 Менә нинди түгәрәк.

 Бу бигрәк зур түгәрәк!

 Уңга таба барабыз,

 Тырышабыз барыбыз!

 Ә хәзер сулга китик,

 Йөрүне дәвам итик.

 Бик тырышып биибез,

 Тыпыр – тыпыр тыпырдыйбыз,

 Бер дә карап тормыйбыз.

 Менә шулай ял иттек.

 Вакыт күңелле үтте.

  Укытучы: Алмашлыкларга морфологик анализ ясау тәртибе белән танышыйк. 

 ( Алмашлыкларны тикшерү үрнәге таблицасын тактага эләм.)

 Алмашлыкларны тикшергәндә төркемчәсен, төзелешен, санын, тартым белән төрләнгән, төрләнмәгән булуы әйтелә, җөмләдә нинди кисәк булып килүе билгеләнә.

  Таблицаны дәфтәрләргә күчереп языгыз.

	Төркемчәсе
	Төзелеше
	Берлек күплек
	Тартым белән
	Җөмләдә

	Зат алм.

Тартым алм.

Күрсәтү алм.

Сорау алм.

Билгеләү алм.

Билгесезлек алм.

Юклык алм. 
	тамыр

ясалма

кушма

парлы

тезмә
	санда
	төрләнгән

төрләнмәгән
	ия

хәбәр

хәл

аергыч

тәмамлык


 Укытучы: Дәреслектәге анализ ясау тәртибен укыйк. ( бер укучы укый)

 Укытучы: Хәзер мөстәкыйль эш эшләп алырбыз. Мин сезгә карточкалар таратам. Бу карточкаларны тутырыгыз. ( көчлерәк укучыларга бирелә)

 №1.

	Зат алмашлык-лары
	Билгеләү алмашлык-лары
	Сорау алмашлык-лары
	Тартым алмашлык-лары
	Башка алмашлык төркемчә-ләре

	Мин

Син

Ул

----
	Бары

Һәммә

Бөтен

----
	Кем

Нинди

Кайдан

----
	Минеке

Аныкы

Безнеке

-----
	


 Биремнәр

1. Таблицаны игътибар белән карагыз һәм тутырып бетерегез. Таблицада кайсы алмашлык төркемчәләре күрсәтелмәгән?

2. Җөмләдәге алмашлыкларны табыгыз һәм таблица нигезендә алмашлык төркемчәләрен билгеләгез.

  а) Алмачуар тиз арада Сабан туе буласын белә, анда үзенең чабачагын да сизә һәм шуңа бик нык әзерләнә.

  б) Курайчыны берничә мәртәбәләр күрсәм дә, мин аның кайсы авылдан, кем икәнен белә алмадым. ( Ә. Е)

  в) Бу, Әйдүк, аның өчен ниндидер онытылган, ләкин кайчандыр бик якын булган бер кешесе кебек кенә тоелды. ( Һ. Т)

 №2.  ( уртача укучыларга бирелә)

	Юклык алмашлыклары
	һичкем, бернинди...

	Билгесезлек алмашлыклары
	Ниндидер, әллә нәрсә...


 Биремнәр: 

1. Таблицаны өйрәнегез, юклык, билгесезлек алмашлыкларының ничек ясалуын һәм  дөрес язылышын аңлатыгыз.

2. Һәр баганага бишәр алмашлык уйлап языгыз. ( таблицаны тутыр)

3. Җәяләрне ачып языгыз. Ничек(тер), бер(ничек), әллә (кайда), һич( ничек), кайда(дыр), (әллә) нинди. Астына сызылган алмашлыклар белән җөмләләр төзегез. 

  №3.

 Йомшаграк укучыларга бирәм.

 а)- ныкы /- неке кушымчалары ярдәмендә нинди алмашлыклар ясала? Җөмләләр өстендә аңлат.

 б) Алмашлыклар турында ниләр беләсең? ( Төркемчәләре, килеш, тартым белән төрләнеше, җөмлә кисәге)

 в) Алмашлыкларны тап, төрен билгелә. Нинди җөмлә кисәге булып килгән ул?

  1. Минем китабым өстәлдә ята.

  2. Ул шушы өйдә яши.

 г) Алмашлыкларны тап, килешен билгелә.

  1. Аныкын белмәссең, һаман үзенекен сөйли.

  2. Бу китап миндә бар.

  3. Аңа да әйт.

 д) Алмашлыкларны тап, нинди җөмлә кисәге булып килгәннәр?

  1. Без сине кичәгә чакырабыз.

  2. Мин безнекеләргә барам.

 е) Алмашлыкларны тап, төрен билгелә, нинди җөмлә кисәге булып килгән?  Нинди килештә?

  1. Мин үзләрен күреп сөйләштем.

  2. Сез аларны кайда күрдегез?

 җ) Җөмләдән алмашлыкларны тап, төркемчәсен билгелә.

   Мондый китап миндә бар. Ул бу хәлне әллә кайчан ишеткән иде.

 з) – дыр/ - дер, - тыр/ - тер кисәкчәләре ярдәмендә нинди алмашлыклар ясала?

     Җөмлә өстендә аңлат.

 и) Алмашлыкларны табарга.

  1. Ничек яшисең? 

  2. Ул яза.

  3. Ат синеке.

  4. Минем китабым чиста.

  5. Син нәрсә уйлыйсың?

  ( Кайбер укучыларга икешәр карточка да бирергә була)

Укытучы: Хәзер мин сезгә тест  сораулары бирәм. Сез шул сорауга иң тулы канәгатьләндергән җавапны билгеләгез. 

( һәр укучыга тест  сораулары таратып чыгам, тест сорауларын компьютерда да бирергә була, укучылар аерым биттә эшлиләр)

    1.  Алмашлык дип, нинди сүзләрне атыйлар?

1) Предметны белдергән.

2) Предметның билгесен белдергән.

3) Предметның санын, исәбен белдергән.

4) Сөйләмдә исем, сыйфат, саннарга күрсәткән.

     2.  Болар нинди алмашлыклар?
Мин, алар, үзем, һәммә.

  1)  Зат алмашлыклары.

  2)  Билгеләү алмашлыклары.

  3)  Зат һәм билгеләү алмашлыклары.

  4)  Зат һәм күрсәтү алмашлыклары.

     3.  Бу җөмләдә алмашлык нәрсә белән төрләнгән?

  Агачларның кайберләрен күчереп утыртырга туры килер.

1) Сан, тартым, килеш.

2) Зат, сан.

3) Тартым, килеш

4) Сан, килеш.

4.  Зат алмашлыгы җөмләнең нинди кисәкләре була ала?

1)  Теләсә кайсы кисәк.

2)  Ия, аергыч, тәмамлык.

3)  Аергыч, тәмамлык, хәл.

4)  Ия, аергыч, тәмамлык, хәбәр.

   5.  Ияртүче сүзе белән килгән ул  алмашлыгы җөмләнең нинди кисәге була?

1)  Аергыч.

2)  Ия.

3)  Ия белән аергыч.

4)  Тәмамлык.

   6.  Нинди сүзләргә кем? соравы куела?

 1)  Җанлы предметны белдергән исемнәргә.

 2)  Җансыз предметны белдергән исемнәргә.

 3)  Кешегә һәм аңа караган исемнәргә.

 4)  Теләсә нинди исемнәргә.

    7.  Болар нинди алмашлыклар? Җөмләдә алар нинди кисәк булалар?

    Аныкы, аларныкы, сезнеке.

1) Күрсәтү алмашлыклары, аергыч.

2) Тартым алмашлыклары, хәбәр.

3) Билгеләү алмашлыклары, аергыч.

4) Билгесезлек алмашлыклары, хәл.

8. Төзелеше ягыннан болар нинди алмашлыклар?
   Һәрбер, беркем, һичбер, һичкая.

1) Парлы алмашлыклар .

2) Ясалма алмашлыклар.

3) Тамыр алмашлыклар.

4) Саф кушма алмашлыклар.

9. Тезмә алмашлыклар ничек языла?

1) Сызыкча аша.

2) Бергә кушылып.
3) Һәр сүзе аерым.
4) Сызык аша.
 ( Тест сорауларын һәм җавапларын соңыннан җыеп алам)

Укытучы: Инде дәресебез ахырына якынлашты. Бүген дәрестә нәрсәләр үттек?

Балалар: Алмашлыкларга морфологик анализ.

Укытучы: Җөмләдә кулланылышы турында нәрсә әйтә аласыз?

Балалар: Үзләре күрсәткән сүзләр җөмләнең кайсы кисәкләре булса, алмашлыклар да шул кисәкләр булып килә.

Укытучы: Алмашлыклар җөмләнең кайсы кисәге булып килә алалар?

Балалар: Теләсә кайсы кисәк булып килә алалар.

Укытучы: Хәзер өй эше алыйк. Көндәлекләрегезгә язып куегыз. 302 нче күнегү һәм белемегезне тикшерегез. 

Нинди, син, мин, һичкайчан, бу алмашлыклары бар.

Инде билгеләрне көндәлекләргә куйдырсагыз да була. Бүген аеруча Зиганшина Рания актив булды. Аңа “5” ле билгесе куела.

Ә тест җаваплары өчен дә,  мөстәкыйль эш өчен дә билгеләрегезне киләсе дәрескә, тикшергәч әйтермен.

Сау булыгыз укучылар.

